Avgerðir frá Skatta- og avgjaldskærunevndini

Avgerð nr. 06-02-22-27 frá 22.03.2007
Rentur av írestandi skatti
§ 74 og § 137 í skattalógini 
Samandráttur:

Toll- og Skattstova Føroya kravdi í januar 2006 kærara eftir írestandi skatti fyri 2004.

Kærarin rindaði skattin, men mótmælti, at hann skuldi rinda rentur, tí hann hevði boðað frá, tá hann flutti av landinum og hevði ongantíð fingið girokort fyri 2. og 3. kvartal, ella nakran rykkjara og hevði heldur ikki fingið uppgerð, sum vísti írestandi skattin. Skatta- og avgjaldskærunevndin avgjørdi at broyta avgerðina hjá Toll- og Skattstovu Føroya soleiðis, at rentur ikki vórðu kravdar fyrr enn frá tí, at kærarin í januar 2006 fekk frá​boðan um eftirstøðu fyri 2004.
Avgerð:

Málslýsing:

A hevur kært avgerðina hjá Toll- og Skattstovu Føroya at krevja hann eftir rentum stavandi frá skattaskuld fyri 2004.
Kærarin:

Kærarin vísir m.a. á, at familjan í juli 2004 flutti til Danmarkar, og vóru tey tí bert skrásett sum skattgjaldarar í Føroyum í 164 dagar hetta árið. Av tí at onnur enn tey vóru flutt av landinum, væntaði hann, at flytingin fór ikki at fáa stórvegis týdning ella trupulleikar. Men har fór hann skeivur.
Tann 7. mars 2005 fekk hann sendandi fyrstu skattauppgerð fyri 2004. Henda vísir ein avlops​skatt á kr. 27.140. Vælvitandi at hetta ikki var rætt, ringdu tey til Toll- og Skattstovu Føroya, og tann 18. mars 2005 fingu tey so eitt bræv, sum sigur, at áðurnevndi avlopsskattur er mót​rokn​aður sum B-skattur. Úrslitið er harvið 0. Tann 9. mai 2005 fingu tey enn eina skatta​upp​gerð fyri 2004, sum nú skal rætta uppá ta fyrr sendu frá 7. mars 2005. Henda vísir eisini ein av​lops​skatt á kr. 41.384,72. Longri niðri á uppgerðini eru hinar kr. 27.140 mótroknaðar sum fyrr inn​goldin skattur, og vísir úrslitið ein avlopsskatt á kr. 14.244. Tann 20. mai 2005 fingu tey enn eitt bræv frá Toll- og Skattstovu Føroya, sum eins og undanfarna bræv frá 18. mars 2005 segði, at avlopsskatturin á kr. 14.244 verður mótroknaður, og harvið er endaliga úrslitið enn einaferð 0.

Kærarin gongur so í tí góðu trúgv, at ár 2004 endiliga er liðugt uppgjørt, og úrslitið er 0. Hann frættir hvørki eitt ella annað frá Toll- og Skattstovu Føroya fyrr enn tann 24. januar 2006, tá fráboðan kemur um eftirstøðu við ikki minni enn 3 ára morarentu afturat. Hetta heldur hann vera ógvuliga løgið og ikki sørt óprofessionelt. Tað er ikki vanligt, at ein verður kravdur rentur fyri nakað, ið ein ikki eingang veit av, at ein skyldar.
Eftir fleiri samrøður við viðkomandi starvsfólk á Toll- og Skattstovu Føroya hevur hann nú avgjørt at gjalda ta skuld, sum av einari ella aðrari orsøk, sum hann ikki kennir, er vorðin úrs​litið fyri 2004. Sjálvur hevur hann ongantíð fingið nakra uppgerð, sum vísir ov lítið goldið í skatti. Tað er óprofessionelt í sær sjálvum, men hann heldur, at tað er yvir alt mark harumframt at krevja 3 ára rentur omaná, og tað eru júst hesar rentur, sum hann vil sleppa undan at gjalda. Hann metir tað ikki vera rættvíst at krevja rentu fyri nakað, sum hann ongantíð hevur vitað av, at hann hevur skyldað.
Í viðmerking frá 31. oktober 2006 vísir kærarin m.a. á, at sum hann dugir at lesa ummælið frá Toll- og Skattstovu Føroya, gevur hon honum rætt í, at hann ongan møguleika hevur havt at vita, at hann endaði við at skylda skatt fyri 2004. Eisini lesur hann ummælið frá Toll- og Skatt​stovu Føroya soleiðis, at tá hann flutti av landinum, kann skipanin ikki rokna út tað, sum hon skuldi. Hetta kann ongantíð vera hansara trupulleiki.

Hann vísir á, at tað er rætt, sum Toll- og Skattstova Føroya sigur, at hann ongan rykkjara fekk fyri 3. og 4. kvartal. Tann endaliga uppgerðin, sum Toll- og Skattstova Føroya sigur endar við, at hann hevur goldið kr. 4.081 ov lítið, veit hann einki um fyrr enn nú, hann lesur ummælið, so enn einaferð er Toll- og Skattstova Føroya komin við einum úrsliti, sum hann ikki er kunnaður um.

Toll- og Skattstova Føroya:

Toll- og Skattstova Føroya vísir á, at kærarin A og hjúnafelagin B flyta uttanlands 12. juni 2004. Í hesum sambandi vendir B sær til Toll- og Skattstovu Føroya viðvíkjandi fyribilsskrá​set​ing​ini 2004 hjá A soleiðis, at hann skuldi verið rætt skrásettur, eisini eftir at tey flyta utt​an​lands. A sigldi við útlendskum skipi undir § 25b í skattalógini og var tí Bskattgjaldari.

Í mai 2004 verður fyribilsskrásetingin broytt við inntøku av húsaleigu, sum tey koma at hava aftaná, at tey eru flutt. Nýggjur B-skattur verður útskrivaður, kr. 81.135 og somuleiðis nýggj giro​kort – t.v.s. at girokort verða útskrivað kvartalsliga – tað sær út til, at girokort bert eru út​skriv​að fyri 1. og 2. kvartal. Hetta kemst helst av, at A er fluttur av landinum 12. juni, og er skatt​skyldan hildin uppat frá tí degi. Tvs. girokort verða ikki útskrivað eftir, at skattskyldan er hildin uppat. Men B-skatturin stendur við, og tá hesin ikki verður goldin, verður hann fluttur til innkrevjingina til innheintingar.
Tá A fastheldur, at hann ikki er vitandi um, at hann hevur skyldað B-skatt, er hetta helst partvíst rætt – tann 22. desember 2003 verður B-skattur álíknaður fyri 2004 kr. 69.000. Fráboð​an​ar​skrivið (standard) frá Toll- og Skattstovu Føroya verður útskrivað, sum vísir skrásetta B-inn​tøku og B-skatt saman við B-skattagjøldum fyri árið. Gjøldini verða útskrivað fyri eitt kvartal ísenn, tvs. eitt kvartal á kr. 5.800 pr. mánaða varð sent í januar mánaða. Tá hann 3. mai 2004 skrásetir seg við inntøku av húsaleigu, hækkar B-skatturin til kr. 81.135.
Nýtt fráboðanarskriv um broytta B-inntøku og broyttan B-skatt verða útskrivað, og gjøldini fyri 2. kvartal verða útskrivað soleiðis, 2 gjøld á kr. 5.800 og 1 á kr. 7.453 (tað síðsta er útskrivað samb. hækkingina).
Hesi gjøldini verða øll goldin.

Síðan flytur hann av landinum, og samstundis verður uttanlandsinntøkan lækkað, so hon svarar til inntøku í tíðarskeiðnum frá 1. januar, til hann flytur. B-skatturin verður roknaður av nýggj​um til kr. 72.777, men verður ikki útskrivaður (tekniskt ber hetta helst ikki til, tí skattskyldan er hildin uppat). Heldur ikki verður kvartalskoyringin uppá girokortini gjørd, tvs.

ongi girokort verða útskrivað fyri 3. og 4. kvartal.

Sostatt verður álíknaði B-skatturin uppá kr. 81.135 standandi – harav gjøldini 1. og 2. kvartal

eru útskrivað og goldin. Gjøldini fyri 3. og 4. kvartal á kr. 7.447 verða ikki goldin, og sambært inn​krevjingini er helst ongin rykkjari sendur út eftir, at tey eru flutt.
Tá so gjørt verður upp við ársenda 2004 (hann fær 2 skattauppgerðir, tá hann sigur, at ein triðja skuldi eisini verið komin, er hetta nokk ein misskiljing), verður tann álíknaði Bskatturin kr. 81.135 roknaður sum goldin, harav kr. 808 fer til arbeiðsmarknaðargjald.
Hetta ger so, at hann sambært skattauppgerðir fær avlopsskatt, sum hann í veruleikanum ikki eigur – hesin verður tí mótroknaður skyldugum B-skatti. Tann endaliga skattauppgerðin vísir skatt í alt kr. 40.534. Tað, hann veruliga hevur goldið, er kr. 36.453, tvs. kr. 4.081 ov lítið.
Hann hevur í endaligu skattauppgerðini fingið góðskrivað 4% endurgjald kr. 1.591,72 grundað á, at álíknaður B-skattur verður roknaður sum goldin – meðan hann í veruleikanum átti at fingið tilskrivað 4% endurgjald fyri írestandi skatt kr. 163,24, tí hann í veruleikanum hevur goldið ov lítið.

Um hædd verður tikið fyri, at hann ikki hevur fingið tey 6 girokortini fyri 3. og 4. kvartal, og at ongin rykkjari er sendur honum fyrr enn 24. januar í ár, og hann tí møguliga hevur verið óvit​andi um, at hann hevur verið í eftirstøðu fyri skatt, kann verða víst á, hvussu veruliga rentan kann roknast.
Tilskrivað renta tilsamans av skyldugum B-skatti 2004 
kr. 2.562,27

- góðskrivað renta av álíknaðum B-skatti 2004 

-    1.591,72

+ reell renta av ov lítið goldnum skatti 


-       163,24

= munur (møguliga ov nógv kravd renta) 

kr.    807,31

Stýrið

Stýrið sigur seg onki hava at leggja afturat tí, sum økisskrivstovan førir fram í álitinum og mæl​ir til, at ongin broyting verður gjørd.

Avgerðin hjá Skatta- og avgjaldskærunevndini

Viðmerkjast skal fyrst, at av tí at kærarin er B-skattgjaldari, verður álíknaði B-skatturin rokn​að​ur sum goldin í skattauppgerðunum, og tí vísir uppgerðin, at kærarin skal hava ein avlopsskatt, sum í fyrru uppgerðini verður kr. 27.140 og í seinnu kr. 14.244.

Hesin útroknaði avlopsskattur verður tó ikki útgoldin, men mótroknaður í ógoldnum B-skatti.

Kærarin hevur fingið boð um, at avlopsskatturin er mótroknaður, og at onki tí kemur til út​gjald​ingar. Men mótrokningsskrivini siga ikki nakað um restskuld kærarans.

Upplýst er eisini á uppgerðunum, at álíknaður B-skattur nýtist ikki at vera tað sama sum goldin B-skattur, og at tað tí kann koma fyri, at ein møguligur avlopsskattur verður mótroknaður í ógoldnum B-skatti ella aðrari eftirstøðu, áðrenn hann verður útgoldin.

Eftir upplýsingunum í málinum var skattskylduga inntøkan hjá A fyri 2004 kr. 156.309, og eru tvær skattauppgerðir gjørdar. Tann fyrra vísir, at skatturin, sum skal gjaldast í hesum sambandi, er kr. 54.230 og tann seinna, at skatturin er kr. 40.534.
Sambært upplýsingum frá innkrevjingini hevur kærarin goldið kr. 36.453 (5.800x5=29.000 + 7.453). Írestandi skatturin fyri 2004 skuldi so verið kr. 4.081. Nakað av hesum er goldið við rentuágóða soleiðis, at írestandi skatturin er kr. 2.929.

Kærarin hevur soleiðis írestandi skatt fyri 2004, og sambært § 135 í skattalógini skal skatt​gjald​ari, sum ikki hevur goldið skattin, áðrenn gjaldsfreistin er úti, gjalda rentu av tí skatti, sum hann skyldar. Sambært § 74 í skattalógini fellur B-skattur til gjaldingar tann fyrsta í mánaðinum við gjaldsfreist til tann 20. í mánaðinum.
Sostatt fellur B-skattur til gjaldingar í 12 gjøldum, og ongin ivi er um, at tað sambært skatta​lóg​ina er heimild til at renturokna ov seint goldnan B-skatt.

Men kærarin hevur ikki fyrr enn í januar 2006 fingið fráboðan frá Toll- og Skattstovu Føroya um, at hann skyldar írestandi skatt fyri 2004. Skattauppgerðirnar, sum taka útgangsstøði í álíkn​aða B-skattinum, siga onki um, um hann hevur írestandi skatt ella ikki. Sigast kann, at tað ber til at útrokna írestandi skattin út frá, hvat viðkomandi hevur goldið í skatti í mun til endaliga álíknaða skattin, men staðfestast kann, at írestandi skatturin framgongur ikki av uppgerðunum, sum kærarin fær frá Toll- og Skattstovu Føroya.

Harafturat hevur kærarin bert fingið girokortini fyri 1. og 2. kvartal. Girokortini fyri 3. og 4. kvartal eru ikki útskrivað, og ongin rykkjari er heldur sendur, tá hesi ikki eru goldin.

Hinvegin kann sigast, at kærarin við fyribilsskrásetingini hevur fingið útroknað, hvønn skatt hann skal gjalda og tí møguliga átti at vita, at hann skyldaði skatt fyri 2004 og tí at reagera, tá hann ikki fekk girokort sendandi. Men av tí at hann flutti av landinum mitt í árinum, broytist endaligi skatturin. Kærarin hevur boðað Toll- og Skattstovu Føroya frá flytingini og hevur tí or​søk til at halda, at hann við tí skatti, hann higartil hevur goldið, hevur rindað tann skatt, sum hann skal fyri 2004, serliga tá hann ikki hoyrir nakað frá Toll- og Skattstovu Føroya fyrr enn í januar 2006.

Samanumtikið metti nevndin, at hesi viðurskifti samlað gjørdu, at Toll- og Skattstova Før​​oya í hesum føri ikki kundi krevja rentu av írestandi skatti frá A fyri 2004 fyrr enn frá tí, at kærarin í januar 2006 fekk fráboðan um eftirstøðuna fyri 2004.
